



До
Министерство за информатичко општество и администрација
бул. „Св.Кирил и Методиј“ бр.54
1000 Скопје, Република Македонија



Предмет: 	Коментари во однос предлог-текстот на Законот за медиуми и аудиовизуелни медиумски услуги



Почитувани,
ОНЕ Телекомуникациски услуги ДООЕЛ Скопје ја поздравува транспарентноста на Министерство за информатичко општество и администрација во процесот на усогласување на постоечката регулатива од областа на радиодифузната дејност со Европската Директива за Аудиовизуелни Медиумски Услуги, со препораките и стандардите на Советот на Европа како и со препораките на Европската Комисија нотирани во извештајот за напредокот на Република Македонија. Функционално конципирана законска регулатива од областа на радиодифузијата која обезбедува корисни и функционални решенија како и прецизно регулирање на прашањата од оваа област е од суштинско значење за ОНЕ Телекомуникациски услуги ДООЕЛ Скопје како активен партиципиент на пазарот на пренос и емитување на програмски сервиси преку јавни комуникациски мрежи.
Постојниот Закон за Радиодифузна Дејност ја регулира радиодифузијата во Република Македонија односно т.н линеарни медиумски услуги. Во изминатите години сме сведоци на значителен технолошки развој во сферата на медуимите и медиумските услуги кој резултираше со создавање на медиуми и сервиси кои не се предмет на постоечкото законско решение. Во оваа насока ја поздравуваме заложбата на законодавецот да изврши промени во насока на соодветно законско третирање и усогласување на регулативата од областа на радиодифузната дејност со Европската Директива за Аудиовизуелни Медиумски Услуги.
Нашето мислење по однос постоечкиот Закон за Радиодифузна Дејност е дека истиот содржи сериозни недостатоци како во делот на обезбедување на механизми за унапредување и поттикнување на конкуренцијата, развојот на радиодифузната дејност така и во делот на обезбедување транспарентност, независност и  недискриминација на регулаторните процеси. Сметаме дека со новото законско решение треба да се дополнат и допрецизираат одредбите кои се однесуваат на надлежното регулаторно тело особено во однос на надлежностите, одговорноста на членовите и вработените во стручната служба, обезбедување на влијание на јавноста во работата на регулаторот и надлежностите на стручната служба.
Треба да се утврдат одредби со кои ќе се обезбеди регулаторното тело ефикасно да врши програмски и стручен надзор (редовен и ad-hoc) како над обезбедувачите на медиумски услуги, така и над реемитувачите на програмски содржини и обезбедувачите на програмски пакети од аспект на почитување на одредбите на Законот, дозволите, издадените потврди за регистрација, подзаконските акти и другите донесени акти од страна на регулаторното тело.
Законското решение треба да ги утврди мерките кои регулаторното тело може да презема во случај на повреда на прописите со цел да се елиминира можноста за субјективно одлучување. Притоа во насока на обезбедување транспарентност и заштита од субјективизам преземените мерки треба да бидат јавно објавени.  
Сметаме дека законодавецот во предлог Законот за медиуми и аудиовизуелни услуги треба да пропише постапка за вршење на програмски и стручен надзор и истата треба да е усогласена со Законот за инспекциски надзор.
Законското решение треба да содржи одредби со кои ќе се утврдат забрани за недозволени направи кои обезбедуваат условен пристап до заштитени услуги од типот на хакирани сет-топ-боксови, хакирани ПЦ картици за гледање на платена ТВ програма и сл.
Во делот на Казнените одредби го поздравуваме нивно заострување и конципирање на истите како процент од вкупниот годишен приход на правното лице од соодветната дејност изразени во апсолутен износ остварен во деловната година што и претходи на годината кога е сторен прекршокот или од вкупниот приход остварен за пократок период од годината што му претходи на прекршокот доколку во таа година правното лице започнало да работи. 
ОНЕ Телекомуникациски услуги ДООЕЛ Скопје активно ја следи јавната дискусија за донесувањето на Законот за медиуми и аудиовизуелни медиумски услуги и со задоволство ќе присуствува на сите состаноци и јавни дискусии во иднина се со цел носење на функционална законска рамка која ќе биде во полза како на државата така и на сите ученици на пазарот на радиодифузни услуги во Република Македонија. 


Со почит,

Цирил Кафол
ОНЕ ДООЕЛ Скопје 

